
ҚАЗАҚСТАН 

Түйіндеме  

Қазақстан Конституциясы дін бостандығын қорғағанымен, өзге заңдары және саясаттары оны 

шектеп, іс жүзінде Қазақстан үкіметі жалпы сол шектеулерді қолданды. Үкіметтің дін бостандығын 

сақтап­қорғауы нашарлауға бет алды. Үкімет ресми тіркелген діни бірлестіктердің көпшілігінің діни 

бостандығын жалпы қорғағанымен, ресми тіркелмеген бірлестіктер мен құрамы шағын кейбір діни 

топтарға қойылған шектеулерді көбінесе айыппұл салу, рейд жүргізу және олардың мүшелерін 

қысқа мерзімге қамауға алу арқылы жүзеге асырды. Қазақстан Президенті 13 қазан күні қол қойған 

жаңа заң миссионерлер мен діни ұйымдарға қаталырақ міндетті тіркелу талабын енгізгенімен, жыл 

аяғында оны жүзеге асырушы ережелердің соңғы нұсқасы қалыптастырылмады. Іске асырушы еш 

нормативтік актыларсыз, заң жазылған күйінде үкіметке діни ұйымдарға заңды мәртебе беруден 

бас тартуға ауқымды негіз береді. Сол сияқты, жаңадан құрылған Діни істер жөніндегі комитеттің 

(ДІК) дін бостандығын әрі шектей алатындай өте ауқымды құзіреті бар. Үкімет басқаратын 

баспасөз құралдары мен үкімет қаржыландыратын үкіметтік емес ұйымдар (ҮЕҰ) евангелиялық 

христиандар мен сайентологтарды қоса алғанда, кейбір діни бірлестіктерді жағымсыз жағынан 

сипаттады.   

Адамдардың діни ұстанымына, сеніміне немесе құлшылық етуіне қарап, қоғамның қорлық немесе 

қысым көрсеткені туралы мәлімдемелер болмағанымен, құрамы шағын діни бірлестіктерді 

кемсітудің көбейіп жатқаны туралы мәлімдемелер болды. Ислам, орыс православиесі, римдік 

католицизм жəне иудаизм дін басылары қоғамның өздерін өте жақсы қолдайтынын айтты.   

АҚШ елшісі мен өзге ресми өкілдер Қазақстан үкіметімен кең көлемде, жеке жəне қоғамдық 

деңгейде пікір алмастырып, оның дін туралы жаңа заңын Конституцияда кепілдік берілген дін 

бостандығы мен елдің мойнына алған халықаралық міндеттемесімен сəйкестендіруге шақырып 

отырды.  

I Бөлім. Діни демография   

Бұрынғы көшпенді дəстүр мен Кеңес заманында қалыптасқан тұрмыс­салттың ішінара ықпалынан 

көп азамат өздерін ешқандай дінге жатқызбайды. Үкімет ресми тіркелген қауымдар мен 

ұйымдардың саны жөнінде статистика жүргізеді, алайда əр бірлестіктің көлемі жөнінде мəлімет жоқ. 

Діни ұйымдардың мүшелері туралы соңғы толық жəне сенімді статистикалық мағлұмат 1999 жылы 

өткізілген халық санағына негізделген.   

Халықтың шамамен 65 пайызы өзін мұсылман деп санайды. Халықтың 60­қа жуық  пайызын 

құрайтын этникалық қазақтар мен бірігіп 10 пайыздан аз бөлігін құрайтын этникалық өзбектер, 



ұйғырлар мен татарлар бұрыннан ханафи мектебінің сунниттеріне жатады. Халықтың 1 пайыздан 

кем бөлігі біріккен басқа исламдық топтарға шафид сунниттер (əдетте шешендерге қатысты 

айтылады), шиіттер, суфистер жəне ахмадилер кіреді. Өздерін мұсылман деп танып, ислам дінін 

ұстанатындардың басым көпшілігі елдің Өзбекстанмен шекаралас оңтүстігінде шоғырланған.   

Халықтың шамамен үштен бір бөлігін құрайтын, саны едəуір үлкен этникалық орыстар жəне құрамы 

жағынан шағын этникалық украиндар мен белорустар салт­дəстүрлері бойынша православиелік 

христиандар болып табылады. Халықтың бес пайызынан кем бөлігін құрайтын мұсылман емес 

топтарға римдік католиктер, грек католиктері, йегова куəгерлері, лютерандар, пресвитериандар, 

жетінші күн адвентистері, методистер, меннониттер, Иисус Христостың соңғы күнгі әулиелерінің 

шіркеуі (мормондар), еврейлер, буддисттер,  харе кришналар, бахаистер, христиан ғалымдары, 

сайентологтар, “Рақым” шіркеуі, “Жаңа өмір” шіркеуі жəне унификация шіркеуі жатады.  

II Бөлім. Үкіметтің дін бостандығын сақтау дәрежесі   

Саясаттық және заңнамалық негіздер   

Қазақстан Конституциясы дін бостанығына кепілдік бергенімен, өзге заң­ережелер оны шектейді. 

Конституция мемлекетті зайырлы деп танып, азаматтарға дін ұстанудан бас тарту құқын  береді.   

Үкіметтің дін туралы заңы Конституцияда көрсетілген дін бостандығын заң тұрғысынан қорғау ісін 

шектеп, ресми тіркелу талабын қояды.  Үкімет 13 қазан күні діни іс­шаралар туралы жаңа заң 

қабылдады; ол заң көбірек шек қоятын, міндетті түрде қайта тіркелу талабын енгізіп, діни 

ұйымдардың құрылымы бірнеше деңгейлі иерархиялы болуын талап етіп, үкіметтің діни 

әдебиеттерді тексеруіне және мемлекеттік ғимараттарда, әскери, құқық қорғау мекемелерінде және 

зайырлы білім ордаларында діни салтанаттарын өткізуге тыйым салуына жол ашты.   

Заңға сәйкес, барлық діни бірлестіктер 2012 жылдың 25 қазан күніне дейін орталық үкіметте жəне 

қауымдары орын тепкен жергілікті облыстарда тіркелуге тиісті. Жергілікті деңгейде тіркелу үшін 

белгілі бір діни ұйымның кем дегенде 50 мүшесі болып, Әділет министрлігіне мүшелерінің 

аты­жөндері мен мекен­жайларын көрсетіп, өтініш тапсыруы тиіс. Жаңа заң бойынша, 

қоғамдастықтар облыстық немесе республикалық ұйым ретінде тіркелуге жеткілікті мүшелері 

болмаса, тек өздері тіркелген жердің жағрапиялық шегінен шықпай діни шараларын жүргізе 

алады. Облыстық діни ұйым ретінде тіркелу үшін бірлестіктердің екі бөлек облыстың әрқайсысында 

500 мүшесі болуы тиісті болса, республикалық деңгейде тіркелуі үшін елдің әр облысының саны 

жеткілікті өкілінен құралған 5000 мүшесі болуы тиіс. Бұндай талаптар кішігірім діни топтардың 

тіркелуін өте қиындатып, мемлекет мақұлдаған Ислам немесе орыс православиесінен басқа кез 

келген діннің республикалық деңгейде тіркелуін мүмкін еместей қылып отыр.   



Дін туралы жаңа заңның 3­бабы бойынша, барлық адам өздерінің діни немесе өзге нанымдарын 

ұстануға, оны таратуға және діни шараларға қатысуға еркі бар. Заңда үкімет қазақстандық 

азаматтардың, шетелдік азаматтардың немесе азаматтығы жоқ адамдардың діни сенім немесе ұйым 

таңдауына, діни тәрбие баланың денсаулығына зиян тигізбесе, баланың құқығын бұзбаса, яки 

болмаса елдің конституциялық негізін, егемендігін және аймақтық біртұтастығын бұзуға 

бағытталмаса, өз балаларын нанымдарына сәйкес тәрбиелеу ісіне араласпайды. Заң адамдардың 

күштеп дінге қаратуға, белгілі бір діни ұйымның іс­шараларына күштеп қатыстыруға немесе діни 

рәсімдерге мәжбүрлеуге тыйым салады. Заң қазақстандық азаматтарды, шетелдік азаматтарды 

немесе азаматтығы жоқ адамдарды мәжбүрлейтін, олардың денсаулығына залал келтіретін, 

оларды неке бұзуға немесе отбасылық қарым­қатынасты үзуге күштейтін, яки болмаса адамдық 

қасиетіне зиян келтіретін діни іс­шараларға тыйым салады. Заң, сонымен бірге, адамдарды өз діни 

іс­шараларына қатысуға мәжбүрлеу мақсатында қайырымдылық, бопса, зорлық­зомбылық немесе 

зорлық­зомбылық көрсетемін, кіріптарлықтың материалдық немесе өзге түрлеріне саламын деп 

қорқыту және басқа әртүрлі айла­амалдарды қолданатын діни ұйымдарға тыйым салады. Іске 

асырушы еш нормативтік актыларынсыз, заң жазылған күйінде үкіметке діни ұйымдарға заңды 

мәртебе беруден бас тартуға ауқымды негіз береді.Үкімет жыл аяғында заңды іске асырушы 

нормативтік актыларын әлі қалыптастырған жоқ.   

Қазақстан үкіметі қазан айында дін туралы жаңа заңды бұзатын әрекеттің кез келгенін жазалау 

үшін Әкімшілік кодексін өзгертті.   

Жыл барысында жаңадан құрылған Діни істер жөніндегі комитеттің бірнеше міндеті бар, оған дін 

бостандығы саласында мемлекеттік саясатты қалыптастыру және жүзеге асыру да кіреді. Агенттік, 

сондай­ақ, дінді, діни ұйымдардың жұмысын және миссионерлердің іс­әрекеттерін зерттеп, 

сараптайды. Ол заңнамалық және нормативтік актыларды жазып, діни материалдарға кәсіби 

сараптама жүргізіп, дін туралы заңды бұзу жайттарына қатысты мәселелерді қарастырып, құқық 

қорғау органдарына дін туралы заңды бұзған діни ұйымдардың немесе жекелеген тұлғалардың 

жұмысына тыйым салу туралы ұсыныс жасап, діни проблемаларды шешуде жергілікті өкіметтің 

әрекетін үйлестіріп, дін туралы заңның ресми түсініктемесін береді. Діни істер жөніндегі комитет 

жыл барысында облыстық филиалдарын ашып, мамандарды жұмысқа алып, жаңа заңды жүзеге 

асыруға қажетті механизмді қалыптастыратын ережелерді құрастырумен шұғылданды. 

Діни ұйым мүшелерінің саны талап етілген мөлшерден аз болған жағдайда немесе жарғылары 

мемлекеттік заңға сәйкес келмесе, үкіметтің оларды тіркеуден бас тартуы ықтимал. Оған қоса, діни 

топтарды қоса алғанда кез келген тіркелген ұйым Конституция немесе заң талаптарын 

орындамаса немесе тіркелген кезде қабылдаған жарғы­қаулыларына қайшы келетін жүйелі 

шаралар жүргізсе, оның бүкіл қызметі соттың шешімімен үш айға тоқтатылуы мүмкін. Полиция 

қызметкерлері, прокурорлар жəне жекелеген азаматтар заң бұзушылық əрекеттерін түземеген 

немесе қайта­қайта заң бұзған ұйымдар үстінен сотқа шағымданып, олардың қызметін тоқтатуын 



талап етуге хақылы. Әкімшілік кодексінде заңсыз жиын өткізетін, тіркелмеген діни материалдар 

тарататын немесе рұқсатсыз дін ошақтарын салатын ұйымдардың жұмысын үш айға тоқтатылады 

делінген. Қызметі тоқтатылған ұйымдарға баспасөз өкілдерімен сұхбаттасуға, кездесу немесе жиын 

өткізуге, діни қызмет көрсетуге, жалақы төлеу сияқты міндеттемелерінен басқа қаржы 

операцияларын жүргізуге тыйым салынады. Егер бір діни ұйым заңда тыйым салынған 

іс­әрекеттермен шұғылданса не болмаса қызметінің тоқтатылуына әкеп соққан заңбұзушылықтарын 

түзетпесе, ол ұйымға тыйым салынады.  

Заң бойынша, билік органдары тіркелмеген топтардың қызметіне тыйым салып, олардың 

жетекшілеріне айыппұл салуға хақылы. Егер бір діни ұйым заңсыз іс­әрекеттермен шұғылданса не 

болмаса қызметінің тоқтатылуына себеп болған заңбұзушылықтарын түзетпесе, оның жетекшісіне 

485 400 теңге (3302 АҚШ доллары) көлемінде айыппұл салынады. Ал егер ұйым заңды тұлға 

ретінде тіркелген болса, салынатын айыппұлдың мөлшері 809 000 теңгені (5503 АҚШ долларын) 

құрайды. Егер белгілі бір ұйым өзінің жарғысында көрсетілмеген іс­шаралармен айналысса, оның 

жетекшілеріне 323 600 теңге  (2201 АҚШ доллары) көлемінде, ұйым заңды тұлға ретінде тіркелген 

жағдайда 485 400 теңге (3302 АҚШ доллары) көлемінде айыппұл салынады. Егер ұйым заңға 

қайшы жиындар өткізіп, қайырымдылық шараларын жүргізсе; заңсыз діни әдебиет немесе өзге 

материалдарды импортқа әкелсе, басып шығарса және/немесе таратса; яки болмаса тіркелмеген 

ғимарат салса, оның жетекшілеріне 161800 (1101 АҚШ доллары) теңге, заңды тұлғаларға 323 600 

теңге (2201 АҚШ доллары) айыппұл салынады.   

Мемлекеттік өкілдер осы есеп­баяндамада қамтылған мерзім ішінде саяси жəне діни экстремизмнің 

елде қанат жаю мүмкіндігіне алаңдаушылық білдіруін жалғастырды. Ұлттық қауіпсіздік комитеті 

(ҰҚК) елдегі діни экстремизмге қарсы күресті ішкі барлау қызметінің ең маңызды міндеті деп 

сипаттап, азаматтық қоғам мен діни бірлестіктерді бақылау ісін кеңейтуін жалғастырды. Діни жəне 

басқа ұйымдарға қатысты  қолданылатын «Экстремизмге қарсы күрес туралы» заңға сəйкес, 

үкіметтің бір ұйымды экстремист деп анықтап, белгілеп, оның іс­əрекеттеріне тыйым салып, тыйым 

салынған ұйымға мүшелікті қылмыстық əрекет деп тануға ауқымды құзіреті бар. Прокуратураның 

тиісті мемлекеттік органда тіркелген барлық ұйымдарды жылына бір рет тексеруге хақысы бар 

жəне сондай тексерістерін тұрақты түрде жүргізіп тұрды. 

Жергілікті жəне шетелдік миссионерлер жыл сайын Әділет министрлігінде тіркеліп, діни 

ұйымдарға мүшелігі, миссионерлік қызмет ету аймағы мен мерзімі туралы мәлімет беріп  отыруы 

тиіс. Миссионерлік қызмет жүргізуге қажетті əдебиет пен басқа материалдар тіркеу өтінішімен 

бірге тапсырылуы қажет; тіркеу кезінде көрсетілмеген материалдарды қолдану заңсыз болып 

саналады. Бұған қоса, дінді уағыздаушы тұлға өзіне қаржылай қолдау көрсететін ұйымның 

тіркелгенін растайтын ресми құжат пен сол ұйымның атынан жұмыс істеуге рұқсат қағазын көрсетуі 

тиіс. Әділет министрлігі “қызметі конституциялық және қоғамдық тәртіпке, жеке тұлғалардың 

құқықтары мен бостандықтарына немесе халықтың денсаулығы мен адамшылық қасиетіне” қауіп 



төндіретін миссионерлерді тіркеуден бас тарта алады. Шетелдік миссионерлерден көші­қон 

полициясында миссионер ретінде рұқсат алып, оны төлқұжаттарымен бірге алып жүру талап 

етіледі. Конституцияның талабы бойынша, шетелдік діни бірлестіктер өз ұйым басыларын 

тағайындауды қоса алғанда өзінің қызметін «тиісті мемлекеттік басқармалармен келісе» отырып 

атқаруы қажет. Шетел азаматтарына діни ұйым құруға болмайды. 

Шетелдік миссионерлер Әділет министрлігіне миссионерлік виза алуға өтініш тапсырған кезде Діни 

істер жөніндегі комитеттен алған мақұлдамасын беруі тиіс. Діни істер жөніндегі комитетке  діни 

сарапшылардың берген жағымсыз бағасының негізінде не болмаса миссионерлер елдің 

конституциялық құрылысына, белгілі бір азаматтың құқықтары мен бостандықтарына яки болмаса 

белгілі бір адамның денсаулығына немесе қасиетіне қауіп төндіреді деп шешсе, миссионерлердің 

өтінішін қанағаттандырмауға болады.  Миссионерлік виза азаматтың әр 12 ай ішінде ең көп 

дегенде алты ай елде тұруына рұқсат береді. Миссионерлік визаға өтініш тапсырушылар өтініш 

тапсырған сайын ДІК­тің рұқсатын алып отыруы тиіс. 

Қазақстан үкіметі мемлекеттік мектептерде дінді оқытуға рұқсат бермейді. Баланы үйден оқытуға 

тек кейбір ерекше жағдайларда ғана рұқсат етіледі жəне оған діни себептер жатпайды. 

Ата­аналар балаларын ресми түрде тіркелген ұйымдар жүргізетін қосымша дін сабақтарына 

қатыстыра алады. 

Жаңа заң ұйымдардан ата­ана немесе заңды қамқоршы қарсы болған жағдайда, “жасы кәмелетке 

жетпеген балаларды діни ұйымдардың іс­шараларына тарту және/немесе қатыстыруды 

болдырмауға қадам жасауды” талап етеді. Заң балалардың каникул, спорт, шығармашылық 

немесе олардың бос уақыттарында өткізетін шаралар ұйымдастыратын ұйымдарда, лагерлерде 

немесе санаторийларда діни немесе дінге қарату шараларын жүргізуге тыйым салады. Заңның осы 

бабында ұйымдардың кәмелетке жетпеген балалардың діни іс­шараларына қатысуын қаншалықты 

дәрежеде болдырмауы тиіс екенін көрсетпейді. Білім беру лицензиясы туралы ережелер діни 

бірлестіктерге Білім министрлігінің рұқсатынсыз балаларға дəріс беруге рұқсат бермейді. 

Ережелерге сай, егер жарғысында діни дəріс беру көзделген діни ұйым Білім министрлігінің 

рұқсатын алмаса, оның Әділет министрлігінде тіркелу туралы өтініші қанағаттандырылмайды. 

Сайлау туралы заң этникалық текке, жынысқа немесе діни сенімге негізделген саяси партия 

құруға тыйым салады. Қылмыстық кодекс этносаралық немесе дінаралық өшпенділікті тудыруға 

тыйым салады; бір жайтта осы заң талабы кеңірек ауқымда түсіндіріліп, діни дәрістерді де 

қамтыды. 

Қайта қаралған заңнама бойынша, үкімет екі діни мейрамды: орыс православиесінің Рождествосы 

мен Құрбан айтты тойлайды, бірақ жұмыс күніне түспесе, оларды ұлттық мейрам деп есептемейді. 



Үкіметтің іс­тәжірибесі 

Дін бостандығына нұқсан келгені, оның ішінде діни тұтқындар мен қамауға алынғандардың 

болғаны  жөнінде мәлімдемелер болды.  

Қаталырақ міндетті тіркелу талаптары, заң мен ДІК­ке берілген құзіреттің ауқымды аясына қоса, 

діни бірлестіктер мен олардың мүшелеріне қатысты бірнеше жайттар орын алды. ДІК­тің 

қызметкерлерінің полициямен бірге діни қоғамдастықтарға жүргізілген рейдтерге қатысқан 

бірнеше оқиғалар болды. 

Үкімет тіркелмеген ұйымдар мен құрамы шағын діни бірлестіктерге қолданыстағы шектеулерді 

қойды. Жергілікті органдардың қызметкерлері евангелиялық христиандар, йегова куəгерлері, 

сайентологтар және Қазақстан үкіметімен өте тығыз байланыстағы, Алматыдағы бас мүфти 

басқаратын республикалық ұйым – Қазақстан мұсылмандарының рухани басқармасына (ҚМРБ) 

қарасты емес мұсылмандар сияқты құрамы шағын кейбір бірлестіктердің діни іс­әрекетін көбінесе 

рейдтер мен мүшелерін қысқа уақытқа қамауға алу арқылы шектеуге тырысып отырды. Осы 

есеп­баяндамада қамтылған мерзім ішінде үкімет тіркелмеген діни топтар туралы заң­ережелерін 

біркелкі қолданбады. Жергілікті және республикалық құқық қорғау органдары дәстүрлі емес діни 

бірлестіктерді заңсыз немесе рұқсат етілмеген ағартушылық, діни немесе кәсіпкерлік іс­шара 

жүргізгендері үшін заңмен қуғындап, айыппұл төлетті. Саяси емес діни топтардың ешқайсысына 

тыйым салынған жоқ. 

Билік органдардың бар деп болжалған экстремизмнен қорыққандарының нәтижесінде құзіреттерін 

асыра пайдаланды деген мәлімдемелер шығып жатты. Мысалы, “дәстүрлі емес Исламға” сенушілер 

сақал қойғандықтан, оңтүстіктегі жергілікті органның бір қызметкері еркектерден сақалдарын 

қырып тастауды талап еткен. Сонымен бірге, прокуратуралар экстремизмді алға тартып, 400­ден 

астам веб­сайтты жауып тастады. 

Үкімет бақылауындағы бірнеше бұқаралық ақпарат көздері мен үкімет қаржыландыратын үкімет 

емес ұйымдар евангелиялық протестант христиандар, йегова куəгерлері, сайентологтар, харе 

кришна секілді дəстүрлі емес діни бірлестіктерді сынға алып, қоғамға қауіпті секта ретінде 

бейнелейтін материалдар жариялап, таратуын жалғастырды. 

Алматы соты 19 қазан күні суфисттер тобының тоғыз мүшесін діни экстремизмге салынып, заңсыз 

басқалардың бостандығын шектеп, “сеніммен емдеумен” айналысып, денсаулыққа зиян келтірді 

деп айыптады. Топтың жетекшісі 14 жылға бас бостандығынан айырылса, бір мүшесі 12 жыл, 

қалған жетеуіне екі жылдан тоғыз жылға дейін түрме жазасын алды. Билік органдары бастапқыда 



2010 жылы тамызда топты қамауға алып, айып тақпай ұстаған. Аудандық сот топтың шағымын әлі 

естіген жоқ. 

Александр Кириев діни қызметтен кейін ауырып қалдым дегеннен кейін, екінші Тараз қалалық 

соты 5 қыркүйекте “Жаңа өмір” протестант шіркеуінің жетекшісі Ержан Ұшановты тіркелмей 

психотерапиямен айналысқаны үшін айыптады. Шіркеу мүшелері Кириевтің шіркеудің беделіне 

нұқсан келтіру үшін қауымға кіріп алған деп тұспалдады. Сот Ұшановқа 196 560 теңге  (шамамен 

1300 АҚШ доллары) айыппұл салды. Облыстық сот оның ісін қайта қарау туралы шағымын 

қанағаттандырмағаннан кейін, Ұшанов шағымын Жоғары сотқа жіберді.   

Оңтүстік Қазақстан облыстық соты 12 мамыр күні ахмади мұсылман қоғамдастығына 756 теңге (5 

АҚШ доллары) айыппұл салып, қауымды мешіті мен жерін діни қызметке пайдалану хақынан 

айырды, өйткені жер тұрғындардың пайдалануына ғана белгіленген екен. 

Үкіметтің қарамағындағы “Хабар” арнасынан 20 сәуір күні суфизмді сынайтын, суфистердің 

жетекшісін “зиянды” және “дәстүрлі емес” уағыз таратады дейтін деректі фильм көрсетілді. Үкімет 

қаржыландыратын үкіметтік емес ұйымдардың желісі елдің түкпір­түкпірінде ішінде йегова 

куəгерлері, сайентологтар, баптисттер және ахмади мұсылмандар бар “қауіпті секталардың” 

жұмысын жазғырып, бірнеше шара өткізді. 

Қоғамдық, ұлттық, руаралық жəне дінаралық өшпенділік тудырып, лаңкестікті насихаттады деп 

2010 жылы сәуірде алған төрт жыл түрме жазасы 2010 жылы маусымда облыстық соттың 

шешімімен өз күшінде қалған Валерий Твердохлебовтың ісінде еш өзгеріс болған жоқ. Салафиттік 

исламды ұстанатын Твердохлебов сотқа азапталғанының кесірінен кінəні мойнына алғанын айтты. 

Баптист шіркеулерінің кеңесі осы есеп­баяндамада қамтылған уақыт барысында елдің 

түкпір­түкпірінде бір тіркелмеген ұйымның шараларына қатысқаны үшін шіркеуге барушыларға 

қарсы бірнеше сот ісі жүргенін айтты. Шіркеулер кеңесі бұрынғы Кеңес мемлекеттерінде тіркелуге 

талпынбау немесе тіркеу талабын мүлдем қабылдамау саясатын ұстанады. Осы шіркеу мүшелері 

тіркелу процесінің жеке өмірлеріне қолсұғушылық сипатта екенін, яғни азаматтардан ұлты, 

отбасылық мәртебесі, діни білімі, қызметі жəне саяси ұйымдарға қатысы туралы мағлұмат беру 

талап етілетінін айтты. 

«Жаңа өмір» мен протестандық Рақым шіркеулерінің мəлімдеуінше, мүшелерінің тіркелмеген 

миссионерлік жұмыс жүргізгендері үшін жазаға тартылу оқиғаларының бірнеше рет орын алып, 

билік органдары шіркеулердің қаржы ісін тергеуін одан әрі жалғастырған. 

Жеке тұлғалар тіркелмеген діни іс­әрекеті үшін айыпталғанда, соттар оларға айыппұл салды. 

Баптист шіркеулерінің кеңесі пасторларына тіркелмеген діни ұйым жұмысына қатысқаны үшін 



айыппұл салынып, кейбір жағдайларда жергілікті құқық қорғау органдарының шіркеу мүшелерінің 

үйіне барып, жауап алғанын айтты. Кеңес мүшелері әдетте тіркелмегені үшін салынған айыппұлды 

төлеуден бас тартты. 

Есеп­баяндамада қамтылған мерзім ішінде жекеменшік мүлікті тартып алу туралы мәлімдемелер 

болмағанымен, бұрын сот пасторлардың жекеменшігіндегі үйлерін, ғибадат етуге пайдаланылатын 

ғимараттарды  жəне өзге де мүлікті тартып алу арқылы айыппұлды төлеткізетін. 

Жаңа заң қабылданғанға дейін діни қауымдардың көпшілігі үкіметте тіркелуді қалап, түбінде сəтті 

тіркеліп алды. Діни ұйымдардың тіркеу туралы өтініштерін қанағаттандырмаған немесе ұзаққа 

кешіктірген кезде, үкімет əдетте олардың жарғыларының заң талаптарына қайшы келгенін немесе 

жарғыларды дінтану мамандарына тексеруге жіберу қажет болғанын айтты. Жыл аяғында 

үкіметтің діни бірлестіктерді қайта тіркеу туралы көзқарасы анық болмады. 

Билік органдары денсаулық және қауіпсіздік тексерістерін діни ұйымдардың 

тіркелген­тіркелмегенін қадағалауға қолданды. 

Заңда миссионерлік іс­əрекеттің анықтамасы көмескі берілген. Мысалы,  билік органдары елге 

келген шетелдіктердің кез келген діни іс­қимылын жиі «миссионерлік əрекет» деп бағалап, 

миссионер ретінде тіркелмегендерді елден қуып отырды. 

Ахмади мұсылмандарының мəлімдеуінше, ұйымның шетелдік миссионерлерінің біреуі жаңадан 

қойылған виза талаптарына байланысты елден кетуге мəжбүр болған. Қауымның елде қалған 

жалғыз шетелдік имамы 2 қыркүйек күні елден кетірілді. Осы екі адам жаңа миссионерлік виза 

алуға тапсырған өтініштерінің жауабын жыл аяғында күтіп жатты.   

Құрамы шағын бірлестіктер миссионерлерге визалардың берілмеуі, йегова куəгерлерінің діни 

материалдарын ұзақ сарапталуы, тұрғындарға арналған жерлерді діни мақсаттарға 

пайдаланғандары үшін ахмадилердің Шымкенттегі қауымына қарсы әрекет және өз топтарын 

тіркемегендері үшін протестант пасторларды заңмен қудалау сияқты әр алуан сипаттағы 

кемсітушілік көрді.  

III Бөлім. Қоғамның дін бостандығын қорғау дәрежесі 

Азаматтардың діни мүшелігіне, сеніміне немесе дәстүріне қарап қоғамның оларға қорлық немесе 

қысым көрсеткені туралы мәлімдемелер болған жоқ, десе де, құрамы аз діни бірлестіктерді 

кемсітудің көбейгені туралы хабар болды. Мемлекет ұзақ ұлтаралық төзімділік пен зайырлылық 

дəстүрі бар көпұлтты ел болып табылады. Тəуелсіздік алғалы шіркеулер мен мешіттердің саны зор 



өсті. Дегенмен, жекелеген адамдар кейбір кезде құрамы аз діни бірлестіктер мен өз дініне 

қаратумен шұғылданатын топтарға күдікпен қарайтынын айтты. Азаматтардың осындай 

бірлестіктерге кірген ағайын­туыстарының үстінен билік органдарына шағымданғаны туралы 

бірнеше мәлімдеме болды.   

Қазақстан мұсылмандарының діни рухани басқармасына (ҚМРБ) елдегі ислам дініне, сонымен 

қатар, мешіт салу жəне талапкер имамдарды емтихан мен тексерістен өткізу ісіне айтарлықтай 

ықпал етеді. Басқарма қажылыққа бару ісінің негізгі  үйлестірушісі болып, туристік агенттіктерге 

азаматтарға қажылық сапар қызметін көрсетуге рұқсат беруші болып табылды. Дін бостандығын 

бақылаушылар ҚМРБ­ның кейбір кезде елде ғибадат етудің бір дəстүрін ғана қалдыру  мақсатында 

басқарма мүшелігіне кірмейтін имамдар мен қауымдарға аталмыш басқармаға қосыл деп қысым 

көрсеткенін мəлімдеді. ҚМРБ­ның ықпалы мен қысымына қарамай, басқармаға қосылмаған кейбір 

мешіттер мен мұсылман қауымдары ресми тіркеуден өтті. 

Үкімет «дəстүрлі» деп санайтын төрт дін: ислам, орыс православиесі, римдік католицизм жəне 

иудаизм бірлестіктерінің басшылары қоғамның өздерін жалпы қоштайтынын жəне өздеріне 

төзімділікпен қарайтынын мәлімдеді. Алайда қоғам шағын діни топтарға əрдайым жылы қабақпен 

қарамады. Шағын діни топтарға деген сенімсіздік зорлық­зомбылыққа əкеп соқты деген 

мəлімдемелер болған жоқ. 

Бақылаушылар құрамы шағын діни бірлестіктерді кемсітудің өскенін айтты. Үкімет 

қаржыландыратын “Зиянды секталардан зардап шегушілерді қолдау орталықтары” баспасөздерде 

құрамы аз діни топтарды зиянкес ретінде көрсетіп, насихат жүргізіп отырды. 

IV Бөлім. АҚШ үкіметінің саясаты 

Қазақстандық мемлекеттік қызметкерлермен пікірлескенде және қоғамдық мәлімдемелерінде АҚШ 

ресми өкілдері экономика жəне қауіпсіздік саласындағы екіжақты ынтымақтастық адам 

құқықтарын, оның ішінде дін бостандығын қорғау ісінің мазмұнды түрде ілгерілеуіне үлес 

қосатынын, бірақ оны алмастырмайтынын баса айтты. 

Елші мен елшіліктің қызметкерлері, сонымен қатар АҚШ үкіметінің өзге қызметкерлері Қазақстан 

үкіметінің дін туралы жаңа заңның жекелеген адамдардың бейбіт түрде діни сенім­нанымын білдіру 

құқығын қорғау бойынша мойнына алған халықаралық міндеттемесіне сай жүзеге асатынына 

кепілдік алу үшін Қазақстан үкіметімен ой­пікір алмасуын жалғастырды. АҚШ мемлекеттік 

қызметкерлері жаңа заңның кішігірім діни топтарға тіркелтпей, оның ауқымды аясы билік 

органдарының заңды өз беттерінше қолдануына мүмкіндік береді деп алаңдаушылық білдірді.  



Елшілік пен АҚШ Мемлекеттік департаментінің өкілдері ғибадат үйлеріне барып, дін басылармен 

кездесіп, қазақстандық мемлекеттік қызметкерлерден алаңдаушылық тудырып отырған нақты 

мəселелерді шешулерін өтінді. 

АҚШ елшілігі, сондай­ақ, сан алуан діни қауымдар жəне дін бостандығын жақтаушылармен 

байланысын үзбей, олардың конституциялық жəне адам құқықтарына нұқсан келген жайттарын 

хабарлап отырды. АҚШ үкіметінің жоғары шенді қызметкерлері қазақстандық əріптестерімен және 

елдегі діни бірлестіктермен кездесіп, дін бостандығы төңірегінде туындаған алаңдаушылықтары 

туралы сөз қозғады. Сонымен бірге, АҚШ үкіметінің жоғары шенді қызметкерлері Қазақстанның 

Исламдық ынтымақтастық ұйымына төрағалық ету барысында діни төзімділік туралы жоғары 

деңгейде өткен талқылауларға қатысты. Елшілік қызметкерлері ресми тіркелу және виза алу 

мәселелері бойынша көмек көрсету мақсатында діни ұйымдарды ел ішіндегі заңнамалық ресурс 

көздерімен таныстыруға жұмыс істеді. 

Оған қоса, АҚШ елшілігінің қызметкерлері діни қоғамдастықтарға қолдау көрсететін қоғамдық 

шараларға қатысып, діни бостандық пен төзімділік мəселесіне арналған қоғамдық дөңгелек 

үстелдер мен жарыссөздерге қатысты. АҚШ үкіметінің өкілдері дін бостандығы мəселесімен 

шұғылданатын үкіметтік емес ұйымдармен тұрақты байланыста болды. Оның қатарына Алматының 

Хельсинки комитеті, Қазақстан Діни ұйымдардың қоғамдастығы жəне Халықаралық адам құқықтары 

мен заңдылықты қорғау жөніндегі комитеттің Қазақстандағы бюросы да кіреді.   

 

 


